
«ԵՎՐԱՍԻԱԿԱՆ ՏՆՏԵՍԱԿԱՆ ՄԻՈՒԹՅԱՆ ՄԱՔՍԱՅԻՆ ՏԱՐԱԾՔՈՒՄ ԱՊՐԱՆՔՆԵՐԻ ՏԵՂԱՓՈԽՄԱՆ և ՆԵՐՄՈՒԾՄԱՆ ՈՐՈՇ ՀԱՐՑԵՐԻ ՄԱՍԻՆ» ԱՐՁԱՆԱԳՐՈՒԹՅԱՆ ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ ՄԱՍԻՆ

	«Եվրասիական տնտեսական միության մաքսային տարածքում ապրանքների տեղափոխման և ներմուծման որոշ հարցերի մասին» Արձանագրությունը (այսուհետ` Արձանագրություն) ստորագրվել է 2015 թվականի հոկտեմբերի 16-ին Բուրաբայում Եվրասիական տնտեսական միության անդամ պետությունների ղեկավարների կողմից:
Կողմերն առաջնորդվել են 2014 թվականի մայիսի 29-ի Եվրասիական տնտեսական միության մասին պայմանագրի դրույթներով, ինչպես նաև պայմանագրին կից N31 հավելվածի և 2011 թվականի մայիսի 19-ի բազմակողմ առևտրային համակարգի շրջանակներում Մաքսային միության գործունեության մասին պայմանագրի հիմնական սկզբունքներով: 
	Արձանագրությամբ սահմանվում են Եվրասիական տնտեսական միության մաքսային տարածքում առանձին ապրանքների ներմուծման և տեղափոխման կարգավորման առանձնահատկությունները` կապված Ղազախստանի Հանրապետության ԱՀԿ-ին անդամակցելու հետ[footnoteRef:1]:  [1:  ԱՀԿ-ին Ղազախստանի միանալու աշխատանքային խումբը ս.թ. հունիսի 22-ին ընդունել է Ղազախաստանի միանալու հարցերով զեկույցը, որը հավանության է արժանացել ԱՀԿ Գլխավոր խորհրդի կողմից ս.թ. հուլիսի 27-ի հանդիպման ժամանակ: Ղազախստանը պետք է ապահովի աշխատանքային խմբի զեկույցի վավերացումը մինչև ս.թ. հոկտեմբերի 31-ը՝ դրա մասին ԱՀԿ Գլխավոր տնօրենին ծանուցելու օրվանից 30 օր հետո ԱՀԿ անդամ դառնալու համար:
] 

	Արձանագրության դրույթները վերաբերում են այն ապրանքներին, որոնք ընդգրկված են երրորդ երկրներից Ղազախստանի Հանրապետության տարածք ներմուծված ապրանքների ցանկում (այսուհետ` Ցանկ), և որոնց հանդեպ Ղազախստանի Հանրապետության կողմից, ԱՀԿ-ի պարտավորություններին համապատասխան, կիրառվելու են ավելի ցածր մաքսատուրքի դրույքաչափեր:
	Արձանագրության 3-րդ հոդվածով նախատեսվում է, որ
· ցանկում ներառված ապրանքները Ղազախստանի Հանրապետության տարածք ներմուծման ժամանակ ձևակերպվում են «ներքին  սպառման համար»  մաքսային ընթացակարգով և համարվում  են պայմանական բաց թողնված ապրանքներ` Մաքսային միության մաքսային օրենսգրքին համապատասխան: Այս դեպքերում Ղազախստանի Հանրապետությունը կիրառում է համապատասխան միջոցներ` նշյալ ապրանքները մյուս անդամ երկրների տարածք տեղափոխումը արգելելու համար, 
· այն դեպքերում, երբ ցանկում ներառված ապրանքների հանդեպ ներմուծման ժամանակ մաքսատուրքերը վճարվում են ԵԱՏՄ միասնական մաքսային սակագներին համապատասխան մաքսատուրքերի դրույքաչափերով, այդ ապրանքները համարվում են Եվրասիական տնտեսական միության ապրանքներ և կարող են ազատ տեղաշարժվել ԵԱՏՄ տարածքով:
	Նույն հոդվածով սահմանվում են նաև ցանկում ներառված ապրանքների շրջանառության հանդեպ դիտարկման և հսկողության սկզբունքները, ինչպես նաև  այդ ապրանքների հաշվառման, գրանցման և տեղեկատվության փոխանակման հարցում Ղազախստանի Հանրապետության պարտավորությունները:
	Արձանագրության 4-րդ հոդվածով սահմանվում են Ցանկում ներառված մի շարք ապրանքատեսակների համար լրացուցիչ պահանջներ: Մասնավորապես` 
· բժշկական սարքավորումների հանդեպ սահմանվում է մակնշման պահանջ,  
· 12–ից ոչ ավելի մարդկանց փոխադրելու համար նախատեսված մարդատար մեքենաները և այլ տրանսպորտային միջոցները կարող են ժամանակավոր ներմուծվել ԵԱՏՄ մյուս պետությունների տարածք, պայմանով, որ այդ տրանսպորտային միջոցները գրանցվել են Ղազախստանի Հանրապետության տարածքում  համաձայն համապատասխան փաստաթղթերի, որոնք պարունակում են տեղեկատվություն, որը թույլ է տալիս նույնականացնել նշյալ տրանսպորտային միջոցները նշումով, որ վերջիններս բաց են թողնված շրջանառության մեջ ներմուծման մաքսատուրքի ցածր դրույքաչափի կիրառմամբ,
· անասնաբուժական հսկողության ենթակա ապրանքատեսակները, որոնք ներմուծվել են երրորդ երկրներից Ղազախստանի Հանրապետության տարածք և դրանցից պատրաստված ապրանքները, որոնք տարբերվում են ԵԱՏՄ անասնաբուժական և սանիտարական միջոցների պահանջներից, չեն կարող տեղափոխվել այլ անդամ պետությունների տարածք:  
	Ելնելով վերոգրյալից` ՀՀ միջազգային տնտեսական ինտեգրման և բարեփոխումների նախարարությունը նպատակահարմար է գտնում նշված Արձանագրության վավերացումը Հայաստանի Հանրապետության անունից:

ՀՀ միջազգային տնտեսական ինտեգրման և բարեփոխումների նախարարություն

